
mampoe. Soeda tentoe saia tida madjoe lebi djaoe. Baba pikir sadja, apa baeknja kaloe sampe misti poelang bawa tjilaka dengen tangan kosong? Saia djoega taoe jang baba tentoe merasa koerang senang pada saia, lantaran baba poenja prenta djadi gagal. Dari itoe saia soeda ngider sampe kaki rasanja otek, boeat tjari gantinja. Sekarang saia maoe masoek bitjara. Kan baba tjoema maoe taoe anak prawan jang bagoes ? Perdoeli apa jang ini atawa jang itoe.“

„Soedalah toewa bangka, djangan kabanjakan omong! Lebi baek sekarang loe tjari satoe akal jang bagoes boeat toentoen Kim-nio sampe di sini. Perkara presen loe traoesa kwatir.“

„Boeat apa baba sekarang pikirin lagi sama nona Kim ? la soeda ada jang poenja, dan taroh lagi baba bisa dapetin padanja, toch tida lebi dari orang poenja bekas. Maoe boeat apa begitoe ?" Kamoedian Emot laloe bisik-bisik : „Eh, di Kampoeng Opak ada satoe, di Gang Toko ada satoe. Doewa-doewa ada sama sadja bagoesnja; kaloe saia poenja pengliatan tida kalah sama nona Kim.“

„Ah, siapatah jang tida kenal loe ini memang bisa ngobrol ? Kaloe denger loe poenja bitjara tida ada jang tida gampang, tida ada jang tida bagoes, tapi kaloe disoeroe ini atawa itoe, loe sama sekali tida ada goenanja.“

„Eh, pendeknja begini, baba. Kaloe boeat ini

